
2 Timoteo
Gyicy cyup nu bzeed Baly lo

Timoteo
1Ya̱ Baly tub aposht ni Jesucrisht nu nac nundeꞌ

coz nu rlagy Ñgyoozh. Orzeꞌmi zeꞌ bzuu nez mi ya̱
nu cha shaala ̱ riidz nu mniim nu cuic mi nu cui
mbañdennunacnunac duden Jesucrisht. 2Orzeꞌ
ya ̱ pca̱a ̱ gyicy ii nu zeeda̱ ñii lo ru, Timoteo. Ru nar
gal na tub yu feñ ne̱ nu dzi rca ̱.
OrzeꞌÑgyoozhUz den gal nu Shuaan den Jesucr-

isht gyicy mi faboor nu nap gyicy num ru. Nunu
gashni lagy mi ru. Nunu gyicy mi nu cheti ri añ
nir.

Co lor nu nac riiñ nu briic Ñgyoozh nu gyicy ru
3 Cyaꞌ yezaꞌ lagya̱ ru ornu rne̱e̱ du̱ Ñgyoozh or

napor nu or gyeche. Orzeꞌ ya̱ drica ̱ gras ni mi zeꞌ,
biñ nu ricya ̱ riiñ ni gal nu bicy de gyitoo bel ne̱.
Nunu ya ̱ rad lagya ̱ nu mod nu ricya ̱, ndeꞌmod nu
seꞌñ. 4 Zaab yezaꞌ la lagya̱ nu biiñ ru tiem nu blaꞌ
losaꞌn. Nunu rlagya̱ yap güii̱ ̱ ru, gun orzeꞌ ded ruꞌ
gaꞌ la nu gyet lagya̱. 5 Gun ya ̱ yezaꞌ lagya̱ nu ru
rishli gaal ricy cup ru consuel lo Crisht. Nu loga la
shus ru Loida bicy cupmi consuel lo Crisht. Nunu
niꞌ ziꞌl ñaar Eunice ricy cup mi consuel lom. Nunu
ya ̱ rad lagya̱ nu segur la niꞌ ziꞌl na consuel ricy cup
ru.

6 Ndeꞌ nu ya̱ ne̱e̱ lor nu co lor nu nac riiñ nu
briicÑgyoozhnugyicy ru ornubriib ya ̱a̱ toor. 7Gac
gyicy ru ñii gun Ñgyoozh briic mi Espiriit Yon nim

ni den. Nunumi zeꞌwagyicy mi nu dzib den, sinu
bicyminucyiiñnanugyicynariiñnim, nunubicy
mi nu caanÑgyoozh gal nu de losaꞌn, nunu bicymi
nu gac gyicynamandaarubna. 8Orzeꞌ cueꞌ gat lor
ornu zat ru Shuaan na Jesuuz lo mbecy. Nunu niꞌ
ziꞌl cueꞌ gat lor nu nac ya̱, gun ya̱ ri ̱ pres nu nac
mi zeꞌ. Tees nap zir nu shet ic ru nu zac zir nu
deꞌ zirmbecy ni Crisht nu nac de riidz nu sac nim.
Gagyer de nu ndeꞌ nu nac fers nu rbic Ñgyoozh nir.
9 Orzeꞌ Ñgyoozh bi bloo mbañ mi de ub na, nunu
bloo sumdennu chuꞌnmodnu seꞌñ. Walabnunac
coz nu ricy de ub na, ndeꞌ nu ni bicy mi, sinu bicy
mi ñii par nu ndeꞌ coz nu rlagy ub mi, nunu par
nu nac faboor nu bicy numden nu nac Jesucrisht.
Orzeꞌneseanzirnugzubgyiꞌgyishlombecy, bi psaꞌ
lagy mi nu ni gyicy mi. 10 Orzeꞌ na bi blyuum
faboor zeꞌ lo den lat nu biid Jesucrisht, biñ nubloo
mbañ de ub na. Orzeꞌmi zeꞌ bicy mi nu a̱ꞌ riibaꞌ ic
gyel gut deubna. Nunununacde riidznu sacnim
bicy mi nu gad lagy den nu cyiiñ na lo Ñgyoozh nu
tub cuerp nuwataꞌ.

11 Orzeꞌ Ñgyoozh bduꞌm riiñ ya̱a ̱ nu shaala ̱ de
riidz nu sac nim zeꞌ, nunu briib mi riiñ ni aposht,
gal nu riiñ ni moscuel ica̱ nu rlyu ̱u̱ de riidz zeꞌ.
12Nunuparnunacndeꞌ rzac zi ̱nuri ̱pres. Tees rila
wagat lo ̱nunac de riidz ni Crisht zeꞌ, gun ya ̱ bi rad
lagya̱ cyubiñnu ricy cupa ̱ consuel lo. Nunuya ̱ rad
lagya̱ nu segur la cyiiñ mi nu ñam riiñ nu bduꞌm
ya ̱a̱ zeꞌ gashtal shuub la dzi nu cyidmi tuubaꞌ tir.

13 Pshaal laab de riidz rishli nu güeñ ru nu
pshaala̱. Nunu lat nu gyicy ru ñii bicy cup consuel
lo Crisht, nunu car Ñgyoozh, gal nu de losaꞌr nu bi

nac nu Jesucrisht. 14 Bicy cuidad de riidz nap nu
bduꞌ Ñgyoozh yaar. Nunu Espiriit Yon nim, biñ nu
rcyiiñ nañ lardoo den,mi zeꞌ locyuubmi runu gac
gyicy ru de ndeꞌ.

15 Ru bi rad lagy ru nu dela mbecy nu bruu lo
de yu ni Asia blaa yaa dey ya̱. Gazaꞌ Figelo nu
Hermógenes blaa yaay ya̱. 16 Tees Ñgyoozh nap
gyicy num de famil ni Onesíforo, gun yu zeꞌ zañ
tir bicy yu nu guud baloor ne ̱. Nunu wangat loy
nu nac ya̱ mas ri ̱ pres. 17 Lugaar nu gat loy, laab
bri lay Rom, orzeꞌ rila wanchecay nu byub yu ya̱
gashtal byad la ̱ niy. 18 Orzeꞌ Shuaan den Jesuuz
nap gyicy num yu ornu shuub dzi nu gri beem
ni de mbecy. Ru nap rad lagy ru lac gaal tant nu
blocyuub yu de ub na gyedz Éfeso.

2
Tub soldad nu ricy paa ni Jesuuz

1Orzeꞌ ru, yu feñ ne ̱, “O” mnii nu cuic Ñgyoozh
fers nir nu nac faboor nu bi bicy mi num ru nu
nac Jesucrisht. 2 Orzeꞌ de riidz nu bi güeñ ru nu
pshaala̱ lat zigy de mbecy, bguꞌ de nu ndeꞌ yaa
mbecy nu ricy paa, mbecy nu rabee nu cyiiñ nu
lyuu ni losaꞌ.

3Rlagy ñi nu gagyer nu zac zir gal nu de̱ ya ̱ rzac
zi ̱ gal nu ricy tub soldad nu ricy paa ni Jesucrisht.
4Gunni tub lambecy, lat nunac yu soldad,wagneꞌ
ic yu lat reñaꞌ asunt, gun rlagy ñi nu gyicy yu nu
ganap lagy de soldad nu gya zir zu par ub yu.
5Orzeꞌ niꞌ ziꞌl mod ricy de yu nu rgyit. Wayicy dey
gan iybenuwayit yugalmodnurlagyñi. 6Rlagyñi
nu fert gyicy ru riiñ gal nu ricymbecy nu ricy riiñ

ngush, gun yu zeꞌ yad ñi niy nu gyash yaay coz nu
gow yu lo cosech loga. 7Gush ñuu shcab nu nac de
coz nu rne̱e̱ ii. Orzeꞌ Shuaan den Jesuuz gyicy mi
nu gyet lag ru cuen delañ.

8Bicynugyezaꞌ lagyru Jesucrisht. Mi zeꞌbyabañ
mi ornu gut mi. Nunu mi zeꞌ bruum lat nez rey
Dabi. De ndeꞌ riidz nu sac nim nu rshaala̱ lo de
mbecy. 9 Nunu par nu nac de riidz zeꞌ, ndeꞌ nu
ya ̱ rzac zi̱. Mas gashtal nañ yuꞌ gyiib la ri ̱ gal nu
rbi tub mbecy a ̱ꞌ nap. Ya̱ ri noowa ̱, tees riidz ni
Ñgyoozha ̱ꞌ ri noowñi. Suelt la rdedñi. 10Ndeꞌnuya̱
ragye̱e̱ lo dela coz nu rzaca̱, gun ndeꞌ coz nap par
dembecynupcuiÑgyoozhnugacnim, gunorzeꞌniꞌ
de yu zeꞌ gruu mbañ dey nu nac Jesucrisht, nunu
cyiiñ nu dey mi tub la lugaar cyit zu, zeꞌ nu rcyiiñ
mi.

11Nii tub riidz nu segur la rishli:
Como ornu gut mi, orzeꞌ ndeꞌ nañ gal nu na nu

gutaꞌdeubnaparnunacde coznubicy den
gulas.

Orzeꞌ na rcyiiñ den dunmi tublaazh la.
12Nunu como gagye den nu zac zin, orzeꞌ ndeꞌ nu

gad nu gyub ic den dunmi zeꞌnu gyub icmi
par lo.

Benu nii den nu walab mbecy nim nac naa, orzeꞌ
niꞌ ziꞌl mi zeꞌ niim nu de ub na a ̱ꞌ nac naa
mbecy nim.

13Masdeubnawagyicypaan, teesmi zeꞌ zaab ricy
paa lam, gunwac cham contr ni mod nu na
ubmi.

Dela ndeꞌ riidz nu segur la rishli.

Moz nu ricy paa ni Crisht

14Bicy nu gyezaꞌ lagy mbecy de riidz zeꞌ. Nunu
bduꞌ riiñ yaa dey nu cueꞌ tub su dey losaꞌy nu nac
reñ ga la riidz nu rnii tub ga dey. Orzeꞌ ndeꞌ gyicy
cuidad dey ñi par lo Ñgyoozh. Gun benu nid ruꞌ
dey lo losaꞌy, ndeꞌ se la la cyiiñ ñi. Tub zi la coz
nu gyicy nu rnid ruꞌ dey, ndeꞌ par nu gnu ziꞌl dey
de mbecy nu rzuub gyidag. 15Bicy ca na la coz nu
gac gyicy ru par nu ganap lagy Ñgyoozh lor ornu
gyar lom. Bicy gal nu ricy tub moz nu wat lo nu
nac riiñ nu bicy yu. Blyuu de riidz rishli ni Crisht
ni dembecy gal mod nu rlagy ñi. 16Bruu chu lo de
riidz wacyiiñ, riidz nuwayet lagy Ñgyoozh, gun de
mbecynunimod ro riidz dzi zir gnudeyubyupar
lo coz ni Ñgyoozh. 17Orzeꞌ de coz nu rlyuu dey ni
mbecy gyicy ñi gal nu ricy tub güii ily nu dembecy
zeꞌ. Himeneo nu Fileto nac yu mbecy nu ni bicy
nu reñaꞌmbecy. 18De yu zeꞌ gudza dey lo de riidz
rishli ni Crisht, gun rnii dey nu bi bded tiem nu
gyabañ dembecy nu bi gut. Orzeꞌ nu nac ndeꞌ ricy
dey nu rcan shcab ni la bembecy nu nac de coz ni
Crisht. 19 Tees de riidz rishli ni Ñgyoozh, ndeꞌ nañ
gal nu na simient ni tub yuꞌ nu tonaꞌ la fert zu. Zeꞌ
lo simient zeꞌ cade riidz ii: “Shuaandenyuꞌ lomca
na mbecy nu nac nim.” Zeꞌ tuubaꞌ riidz zeꞌ rniiñ:
“Dela mbecy nu rnii nu Jesuuz nac mi Shuaan yu,
dela de yu zeꞌ rlagy ñi nu gruu chu dey lo de cyi.”
Ni rnii riidz nu ca lo gyitaꞌ ni simient zeꞌ.

20Nañ yuꞌ ni tub yu lily, orzeꞌ zeꞌ nguaa coz nu
byaa nu or nu plat. Tees walab ndeꞌ ziꞌl, sinu niꞌ
ziꞌl nguaa coz nu byaa nu yag nu yu biigy. Yuꞌ coz
nu rcyiiñ rabee zi tiem. Zeꞌ yuꞌ gaꞌñ rcyiiñ ñi la ziꞌl
tiem. 21 Orzeꞌ benu tub mbecy gruu chuy lo cyi,

orzeꞌ yu zeꞌ nay gal na tub coz nu cyiiñ nu gyicy
coz nap. Nay gal na tub coz nu zu chu par riiñ ni
Ñgyoozh ziꞌl. Orzeꞌmi zeꞌ gac gyicy mi riiñ nap nu
nac yu.

22 Cueꞌ shet ic ru nu gyicy ru de coz nu yuꞌ nañ
lardoo yu feñ, sinu pcyiiñ tub mod nu seꞌñ, nunu
bicy cup consuel lo Jesuuz, nunu pca Ñgyoozh gal
nu de losaꞌr, nunu nap pcyiiñ nu de losaꞌr. Dela
dembecy nubi byacaacy nañ lardoo, rgyiiñ dey lo
Shuaan den Jesuuz nu locyuubmi dey nu ni gyicy
yu. 23 Cueꞌ gyicy cuen ru de riidz ton nu se la la
cyiiñ nu rombecy. Nunu ru rad lagy runude riidz
zeꞌ ricy ñi nu ro zi dey riidz nu losaꞌy. 24Nunu de
mbecy nu nacmoz ni Shuaan na Jesucrisht, yu zeꞌ
walagy ñi nu go zi dey riidz nu losaꞌy, sinu rlagy
ñi nu nap chuꞌ nuy dela mbecy. Rlagy ñi nu cyiiñ
yu par nu nap lyuuy ni de mbecy. Nunu rlagy ñi
nu gyicy cup yu pase ̱z ni dey. 25 Nunu rlagy ñi
nu gyicy nap yu de mbecy rnid ruꞌ nu mod raso̱o̱,
nunu cyish loy nu Ñgyoozh gyicy mi nu cush cya
mbecy rnid ruꞌ zeꞌ lom. Orzeꞌ gad lagy dey de coz
rishli nim. 26Gunorzeꞌ cyish dey yaanunu gla dey
ni caa nu rzu nuras. Gun na dey gal nu na pres ni
nuras, par nu gyicy nuy dey ca na la nu yad ic yu.

3
Lacmod na dembecy ornu bi yad lazh tiem

1Niꞌ ziꞌl rlagy ñi nu gad lagy ru nu ornu bi yad
lazh tiem, orzeꞌ deet gac. 2 Tiem zeꞌ de mbecy zeꞌ
gac yu mbecy bigy lagy. Nunu gyet lagy dey tiñ.
Nunu leꞌ dey. Nunu ñgya dey. Nii zi dey ni Ñgyoozh.
Wazuubgyidagdeyni dembel niy. Gacdeymbecy

nu sac graseer. Waca lagy yu lo de coz ni Ñgyoozh.
3 Ni waca dey mbecy, ni washni lagy dey mbecy.
Gnii dey rishcuen. Wac gyicy dey mandaar ub
yu ornu galagy yu gyicy yu de coz a ̱ꞌ nap nu rnii
tooy. Nunu gyet lagy dey nu shiñ gyicy nuy losaꞌy.
Gazi lagy dey lo dela coz nap. 4 Cush cya dey ich
losaꞌy. Gac dey mbecy balient. Tonaꞌ la gyañgya
dey. Nunu yub dey coz nu rlagy ub ziꞌl yu lugaar
nu yub dey coz ni Ñgyoozh. 5Gyicy dey tubmodnu
dzi nap ricy dey par lo Ñgyoozh, tees washet ic dey
nu gyicy nap Ñgyoozh yu.
Rila cueꞌ gyatublaazh ru nu de mbecy nu ni na

zeꞌ. 6Gun lat de yu zeꞌ yuꞌ la be mbecy nu rza yuꞌ
reñaꞌmbecy. Orzeꞌ ricy dey gan rguuydebiñmñaa
nu sac shcab ni, de biñ nu dzi rzu shcab nu nac
cyi. De mi zeꞌ dzi rlagy mi gyicy mi de lo la cyi.
7 De biñ mñaa zeꞌ dub laa tiem rsyaꞌm de riidz ni
mbecy, tees rila wagyet lag dem cuen de coz rishli
ni Ñgyoozh. 8 Orzeꞌ gal nu Janes nu Jambres gua
deycontrniMoisees, orzeꞌniꞌ ziꞌl dembecynurzuꞌ
ngach zeꞌ rza dey contr ni de coz rishli ni Ñgyoozh.
De yu zeꞌ nac yu mbecy nu mnu shcab ni. Nunu
ricy cupdey tub consuel nuwacyiiñ. 9Teeswayicy
dey gan zigy mbecy, gun dela mbecy rad lagy dey
nu coz ton ziꞌl ricy de yu zeꞌ, laabaꞌ gal nu gud lagy
mbecy nu nac cyup de yu nu gua contr ni Moisees
gulas.

Laab ndeꞌ la riiñ nu bduꞌ Baly yaa Timoteo
10Ru zaab reñ lar raso̱o ̱ ni de coz nu ricya ̱. Rad

lagy ru de riidz nu rlyu̱u̱. Rad lagy ru lac mod
rcyiiña.̱ Nunu rad lagy ru de coz nu bduꞌ ica̱ nu
gyicya ̱. Rad lagy ru nu ricy cupa̱ consuel lo Crisht.

Rad lagy ru nu ricy cupa ̱ pase̱z ni dembecy. Nunu
rad lagy ru nu rca ̱ dembecy. Nunu rad lagy ru nu
ragye̱e̱ 11 ornu rzab mbecy icha ̱ gal nu ornu rzac
zi ̱. Ru rad lagy ru dela coz nu bzaca̱ Antioquía,
nu Iconio, gal nu Listra. Nunu rad lagy ru lac
bzac zi̱ ornu bzab mbecy icha ̱. Tees Shuaan den
Jesuuz bloo napmi ya ̱ yaa dela dey. 12Nunu rishli
gaal dela mbecy nu rlagy gyicy dela coz nu rlagy
Ñgyoozh nu nac nu nac nuy Jesucrisht ziꞌl, orzeꞌ de
yu zeꞌ segur la zac zi dey nu nac mbecy. 13Tees de
mbecy a ̱ꞌ nap gal nu de mbecy rguu, de yu zeꞌ tub
dzi ga ya a ̱ꞌ nap zir dey. Rded dey rguuy. Nunu
rguu gaꞌ nuras dey.

14Zeꞌ ru, bzu fert nudela coznubi guc ru. Bi gud
lagy ru nu de ndeꞌ coz rishli. Gun ru bi rad lagy ru
nu cyu blyuunir. 15Ca ic ru nunesemiiñ lar bi rad
lagy rude riidznapniÑgyoozh. Riidz zeꞌ, ndeꞌ cyiiñ
ñinu guꞌ liñ ru, nunu gyicy ñinu gruumbañ ru nu
nacnuricy cup ru consuel lo Jesucrisht. 16Ñgyoozh
byub icminañ shcabnimbecy ornupcaadeydela
riidz nim. Nunu de riidz zeꞌ, ndeꞌ cyiiñ ñi par nu
lyuuñ ni de mbecy, nunu shuu nuñ dey, nunu guꞌ
liñ dey, nunu cuic ñi nu gad lagy dey nu cyiiñ yu
gal mod nu rlagy ñi. 17 Gun orzeꞌ de mbecy ni
Ñgyoozh de lo la mod nap cyiiñ dey nu gyicy yu.
Gun orzeꞌ bi bzu lily dey nu gyicy yu de lo la coz
nap.

4
1 Lo Ñgyoozh nu lo Jesucrisht, ya̱ duꞌ riiñ yaar

nu shaal ru de riidz nim. Nunu Jesucrisht cyid
mi tuubaꞌ tir nu gac mi rey, gun gri beem ni de

mbecy mbañ gal nu de mbecy nu bi gut. Orzeꞌ lo
de mi zeꞌ ya̱ nap tonaꞌ la rdu ̱ꞌ riiñ yaar nu 2 shaal
ru de riidz nim. La ziꞌl tiem nu gad mod pshaal
de riidz zeꞌ nim. Mas rlyu nu wad mod, tees ru
bicy lañ. Pcuugy lardoo dey. Nunu pshuu nu dey.
Nunu briic baloor ni dey. Nuu blyuu ni dey. Dela
de ndeꞌ bicy nu pase̱z. 3 Gun shuub tiem nu de
mbecywazuub gyidagaꞌ dey ni de riidz ni Ñgyoozh
nurdulyuu. Lugaarnuzuubgyidagdeyni de riidz
nim, canuyubdeyzañmoscuelnu lyuuynideyde
coz nu rlagy ub ziꞌl dey gyeñ yu. 4Orzeꞌ de yu zeꞌ
zu chuy de riidz rishli par nu gzuub gyidag dey ni
de lo la rishtoo. 5Tees ru dub laa tiem bicy cuidad
par nu cuir ca na coz nu gyicy ru. Gugyee ornu
rzac zir. Bzu shcab ni se tub lo ziꞌl nu shaal ru de
riidz nu sac ni Crisht. Nap bicy paa nu de riiñ nu
bi ricy ru.

6Ya̱ bi zu̱ la ̱ nu gata̱. Gaca̱ gal nu na tub gun nu
cha lo Ñgyoozh, gun sñuu ga shuub or nu gata̱. 7Ya̱
na gal nu na tub soldad nu nap gucoo lat gyel yuu.
Nunu ya̱ na gal nu na tub yu nu gush carer. Zeꞌ na
bi bri̱ gal zeꞌ nu ca lo cuen nu gri̱. Gun ya̱ bicy pa ̱a̱
nu Jesuuz. 8 Orzeꞌ na bi ri lily tub i ̱ nu yad ñi nu
gyad ne̱ nu nac nu bicy pa ̱a̱. Shuaan den Jesuuz,
biñ nu gri bee ni mbecy, mi zeꞌ gyabic mi ñii ne̱
ornu shuub dzi nu cyid mi tuubaꞌ tir. Nunuwalab
ne̱ ya ̱ ziꞌl gyabic mi, sinu niꞌ ziꞌl gyabic mi ni dela
mbecynu senu ca ziꞌl lo neznimnucyidmi tuubaꞌ
tir nu nac nu rcaymi.

Riidz par Timoteo ziꞌl
9 Bicy tub fers nu cyid güiir ya̱ lueg la benu gac

nir. 10 Gun Demas, yu nu dzi rca de coz nu yuꞌ

gyishlombecy ii, yu zeꞌ bi blaa yaay ya̱, nunu zay
par gyedz Tesalónica. Crescente zay par lo de yu
ni Galacia. Zeꞌ Tit, yu zeꞌ zay lo de yu ni Dalmacia.
11 Se Luc ziꞌl byeeñ nuy ya̱. Yub ru Marc cyid nur
yu, gun yu zeꞌ cyiiñ yu nu locyuub yu ya̱ nu nac
de riiñ ni Jesuuz. 12 Ya̱ bzuu neza̱ Tíquico nu zay
Éfeso. 13Ornu cyid ru, orzeꞌ cyid nur chacyet ne ̱nu
bzeeña̱ Troas yuꞌ Carpo. Nunu niꞌ ziꞌl cyid nur de
libr ne̱. Nunu ricy zir ñi presis nu cyid nur gyicy
pergamino nu taꞌ riidz lo zeꞌ.

14 Alejandro, yu nu nac birgyiib, tonaꞌ la shiñ
bicy nuy ya ̱. Shuaan den Jesuuz cyish mi niy dub
gal na coz nu bicy nuy ya̱. 15Ru bzu cuidad nu nac
yu zeꞌ, gun tonaꞌ la zay contr ni de riidz nu rshaal
den.

16Tir loga lanugua̱ lo de fushtiz, ni tub lambecy
wanlocyuub dey ya ̱. Dela dey blaa yaay ya̱. Ya̱
drish lo̱ lo Ñgyoozh nu cueꞌ gyicy cuen mi de coz
nu bicy dey. 17 Tees Shuaan den Jesuuz blocyuub
mi ya̱, nunu briic mi fers ne̱, gun orzeꞌ guud mod
nu shaala ̱ de riidz nu sac ni Jesuuz, nunu bicya̱
nu güeñ dembecy nu a ̱ꞌ yuꞌ lo Ñgyoozh de riidz zeꞌ.
Ndeꞌnañgal nunanuShuaanden Jesuuzbloonap
mi ya̱ ruꞌ biidz. 18Ndeꞌ nu rad lagya̱ nu co nap mi
ya ̱ nu nac dela coz a ̱ꞌ nap, nunu gya num ya̱ par
lugaar zeꞌ nu riib ic mi.
¡Rlagy ñi nu gyabic den gyel mbecy nim dub laa

tiem! ¡Laab ni gac ñii!
Laab ndeꞌ la ñgyoozh nu zeed Baly

19 Ya̱ zeeda̱ ñgyoozh ni Prisca gal nu ni Aquila,
gal nu de famil ni Onesíforo. 20 Zeꞌ Erasto, yu zeꞌ
byeeñ yu Corinto. Zeꞌ Trófimo, yu zeꞌ bzeeña̱ yu

Mileto, gun rat yu. 21Bicy tub fers nu grir anzir nu
gyap tiemrag. Eubulo, galnuPudente, nuLino, nu
Claudia, gal nu dela de bicy na nu yuꞌ ii zeed dey
ñgyoozh nir.

22 Orzeꞌ Shuaan den Jesucrisht gac num ru.
Nunu Ñgyoozh gyicy mi faboor nu nap gyicy num
dela der.

